
ޤައުމަށްޓަކާ ދީނަށްޓަކާ ކެރިގެން ޖިހާދު ކުރާނަމޭ
                ފައުޅާއި ސިއްރާ އެއްގޮތަށް ހުރިހާ ކަމެއް ގެންދާނަމޭ

އަހުރެންގެ މޭ ޤައުމަށްޓަކައި އައްޑަނައަކަށް ދިއްކޮށްލުމީ
                ފަހުނޭވަޔަށް ދަންދެން މޮޓޯ ކަމުގަައި ޚިޔާރުކުރާނަމޭ

އަންނާނެ ތީރެއް އުންޑައެއް ފެނިގެން އަމާޒުވެގެން މެއަށް
                ގަންނާ ކުރެއްވި ބިރުން ފިލަން ދާމީހަކަށް މަ ނުވާނަމޭ

އެޅިފައިވި މަސްއޫލިއްޔަތެއް އުފުލަންދިމާވީމާ ދެނެއް
                ފެޅިގެން ދެފަޅިއަށް ދިޔަޔަކަސް އެއަކުން މަށެއް ނުރެކޭނަމޭ

ކަމަކަށް ގޮވާލީމާ މިޤައުމުގެ ޢިއްޒަތާ އަބުރަށްޓަކައި
                އަމަށުން ހުރީވިއްޔާ އެތާ އެކަކަށް މަވެސް ހުންނާނަމޭ

މިނިވަންކަމާ އެކުވެރިކަމާ ހަމަހަމަ ކަމަށް ތަރުހީބުދީ
                ހިނިތުންވެ ތިބެ ދީނީ އުޚުއްވަތް ފެތުރުމަށް މަ ގޮވާނަމޭ

އަޚުނާއި އުޚުތުންނަށް އެދޭނީ ލާބަޔާ މަންފާތަކޭ
                ބަޚުތާއިމެދު ނުރުހުންވެގެން ޝަކުވާތަކެއް ނުކުރާނަމޭ

އަނެކުންގެ ކުށްތައް ހޯދުމީ ނަފުސުގެ މަތިން ނައްތައި ހަނދާން
                ތަނަކުން ތަނަކު ނުޖެހޭ ކަމެއްކަން ހާމަކޮށް އަންގާނަމޭ

ކިޔަމަން ވުމަށް الله އެންގެވިހާ ފަރާތަށް ހެޔޮހިތުން
                ކިޔަމަންވެ ޙައްޤަށް ނަސްރުދީ ޚިދުމަތް ކުރަން ތެދުވާނަމޭ

އަގުހުރި އެ ކާބަފައިން ހަވާލުމިތާ ކުރެއްވި އަމާނަތަށް
                ވަގުތާއި މާލާ ޖާނުދީ ރައްކާކުރަން ހުންނާނަމޭ

ދެއްކެވި ނަމޫނާގައި ހިފާ މަތިވެރިވި ކާބަފައިން މިތާ
                ފެށްޓެވި ޖިހާދަށް ކާމިޔާބު ލިބޭނެ މަގު ހޯދާނަމޭ


